
ՀՀ կառավարության որոշման նախագծի 

Պետական գույքի կառավարման կոմիտե է դիմել «Հայաստանի Ֆուտբոլի Ֆեդերացիա» հասարակական կազմակերպությունը (այսուհետ՝ Կազմակերպություն) Հայաստանի Հանրապետության սեփականությունը հանդիսացող Երևան, Կենտրոն Ա.Մանուկյան փողոց 11 հասցեում գտնվող 0.47 հեկտար մակերեսով հողամասը Կազմակերպությանը նվիրաբերելու խնդրանքով։
Կազմակերպությունը միաժամանակ ներկայացրել է գործունեության ծրագիր՝ համաձայն որի նշված հողամասում առաջարկում է կառուցել Խորեն Հովհաննիսյանի անվան ֆուտբոլի դպրոց, որի համար նախատեսվում է 10 տարվա ընթացքում իրականացնել 760 000 Եվրոի ներդրում, որից 160 000 Եվրոն Կազմակերպության միջոցների հաշվին, իսկ 600 000 Եվրոն՝ Եվրոպական ֆուտբոլային ասոցիացիաների միության կողմից։ 
Հաշվի առնելով, որ Երևան, Կենտրոն Ա.Մանուկյան փողոց 11 հասցեում 0.47 հեկտար մակերեսով հողամասը հանդիսանում է Հայաստանի Հանրապետության սեփականությունը, սակայն ամրացված չէ որևէ պետական գերատեսչության՝ ներկայացված նախագծով առաջարկվում է այն ամրացնել Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին, որից հետո միայն  նվիրաբերել «Հայաստանի Ֆուտբոլի Ֆեդերացիա» հասարակական կազմակերպությանը։ 
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետ կառավարման, արդյունավետության և գրավչության բարձրացմանը, հաշվառմանը, միասնական բազայի հիմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ ՀՀ սեփականությունը հանդիսացող ք. Երևան, Կենտրոն Ա.Մանուկյան փողոց 11 հասցեում գտնվող 2021 թվականի սեպտեմբերի 06-ի դրությամբ 1 398 635 000 դրամ շուկայական արժեքով գնահատված, 0.47 հեկտար մակերեսով հողամասը համաձայն «Հայաստանի Ֆուտբոլի Ֆեդերացիա» հասարակական կազմակերպության կողմից ներկայացված ներդրումային ծրագրի վերջինիս նվիրաբերելը բխում է ՀՀ կառավարության 2021-2026թթ. ծրագրի պահանջներից։
«Գույք ընդունելու և նվիրաբերելու մասին»  Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում ծախսերի և եկամուտների էական ավելացում կամ նվազեցում չի առաջացնի:




